
NAMMINERSORNERULLUTIK OQARTUSSAT   GRØNLANDS HJEMMESTYRE 

Kultureqarnermut, Ilinniartitaanermut, Ilisimatusarnermut Ilageeqarnermullu Naalakkersuisoq
Landsstyremedlemmet for Kultur, Uddannelse, Forskning og Kirke

Isak Davidsen, Siumut
Inatsisartunut ilaasortaq  
  
 

Ilagiit pillugit inatsisartut suleriaasianni § 36, imm. 1 naapertorlugu 
Naalakkersuisunut apeqquteqaatinnut akissut. 

Allapputit Biskopip piumasaqarluni oqaloqatigiinnissutigisagai 
allagaqaatigisartagaalu akineqarneq ajortut matumuuna Naalakkersuisunut 
apeqqutiginiarlugit, suliat aallartinneqarsimanersut sumullu killinnersut. Apeqqutit 
sisamat taakkartorpatit, tassaasut ilagiit sinniisaasa oqartussaaffii, ilagiinni 
anisimasut sullinneqarsinnaanerat, ilagiinni malittarisassat aalajangersakkat 
peqqussutillu (kirkeret) aammalu apersortittarnermut peqqussutissaq. Taakkua 
ataatsimoortillugit akissuteqarfigissavakka. 

Aallaqqaammut oqaatigissavara Naalakkersuisut pingaartikkaat ilagiinni sulinermi 
Biskopi peqataatinneqartuarnissaa. Ilageeqarneq pillugu peqqussusiornermi 
Biskopi peqataatinneqarpoq, taamatullu peqqussusiornermi apeqqutinni 
taakkartukkatit ilaatigut sammineqarsimallutik.  

Ilagiit sinniisaasa oqartussaaffii Ilageeqarneq pillugu Inatsisartut peqqussutaat nr. 
15, 28. oktober 1993-imeersumi kapitali sisamaanni allattorsimapput ilagiit 
sinnersaat qanoq aaqqissuussaassanersut aammalu palasinik atorfinitsitsinernut 
il.il. ilagiit sinniisaasa peqataatinneqartarnerat pillugu Namminersornerullutik 
Oqartussat nalunaarutaanni nr. 38, 29. december 1998-imeersumi ilagiit sinnersaat 
sunniuteqarfii allassimallutik. 

Naalakkersuisut ilageeqarneq pillugu nutaamik peqqussummik siunnersuusiorput 
ukioq 2008 saqqummiunneqartussaagaluamik kinguartinneqartumilli 
namminersorneq pillugu taasereernerup kingornatigut saqqummiunneqartussatut. 

Nutaamik peqqussusiornermi ilagiit sinniisaasa qanoq aaqqissugaanerat 
suliassaallu ataatsimoortillugit kapitalimi allaaserineqarput. Ilagiit sinniisaasa 
aalajangiiffissaat aammalu Biskopip, palasit ajoqilluunniit ilagiit sinniisaanut 
akuerititassaat peqqussusiornermi ilanngunneqarput. 

Ilageeqarneq pillugu inatsit akuerineqassappat ilageeqarnerup iluani 
malittarisassat, soorlu ilagiinni anisimasut sullinneqarsinnaanerat aamma ilagiinni 
malittarisassat aalajangersakkat peqqussutillu (kirkeret), pisariaqartinneqartut 
peqqussut malillugu nunatsinnut tulluartumik Biskopi peqatigalugu 
suliarineqassapput. 

Apeqqutip sisamaannut ilisimatitsissutigisinnaavara apersortinnermut nalunaarut 
maanna piffissami qanittumi Naalakkersuisunut saqqummiunneqassammat. 

Ikinngutinnersumik inuulluaqqusillunga

Tommy Marø 
Naalakkersuisunut ilaasortaq 


